Tgei prender cun ins sin in’insla?

S’imaginei inagada che vus savesses ir sin in’insla sco quella dil text, astgasses denton prender cun vus mo 10 caussas.

Pensum:

· Mintgin da vus ponderescha tgei 10 caussas ch’el prendess cun el sin in’insla bandunada.

· Il meglier fageis vus da far il suandont:

· Ponderar igl emprem co l’insla vesa ora. Q.v.d.

· Tgei vegetaziun ch’ei savess haver.

· Tgei material ch’ei gia avon maun sin l’insla.

· Co ins savess duvrar il different material per buca stuer prender cun ins enzatgei.

· Tgei caussas savessen esser necessarias pil surviver sin l’insla (p.ex. zulprins ni ina pintga sigir).

· Scriver sin in sboz en fuorma da cuorts cavazzins tut las caussas che vegnan endamen a vus ch’ins savess duvrar sin l’insla.

· Ponderei ch’ei ha buc electricitad e.a.v. sin l’insla.

· Medemamein scriver si tut quellas caussas ch’ein fetg impurtontas per vus e dallas qualas vus leis buca desister.

· Cura che vus haveis rimnau ils cavazzins, saveis vus far ina cuorta pausa. Silsuenter saveis vus nudar cun differentas colurs ils cavazzins tenor lur grad d’impurtonza.

· tgietschen: fetg impurtont

· mellen: impurtont

· verd: meins impurtont

· Ussa stueis vus sedecider per 10 caussas ch’ein las pli impurtontas per vus.

· Fagei silsuenter gruppas da quater e cumparegliei vos cavazzins in cun l’auter.

· Empruei da sedecider ella gruppa per ils 10 cavazzins ils pli impurtonts. Per far quei stueis vus controllar la necessitad da mintga object e sclauder quels che ein meins necessaris.

· Sco davos saveis vus presentar all’entira classa ils cavazzins. Dat ei parallelas enteifer las gruppas?

· Empruei aunc inagada da serestrenscher en classa sin ils 10 objects ils pli impurtonts. Mintga gruppa sa dir daco ch’ella ei gest sedecidida per quels objects ed empruar da perschuader ils conscolars cun ina buna argumentaziun che quels objects seigien fetg impurtonts.

Pensum 2:

Per far quei pensum drova ei in entir suentermiezdi ni schizun aunc dapli temps. Ils affons vegnan denton da rimnar bia experientschas.

Ussa saveis empruar inagada da surviver mo cun quels objects. Per far quei saveis far il suandont:

· Dumandei il bostger ni la vischnaunca sche vus astgeis duvrar ina part digl uaul ella vischinonza per far vies experiment.

· Rimnei las 10 caussas che vus haveis determinau el pensum sura.

· La differenza denter igl emprem pensum ei quella che l’entira classa ei sin l’insla e buca mo ina persuna. Fagei perquei il suandont:

· Rimnar cavazzins co ei vesa ora egl uaul.

· Ponderar tgei che vus stuesses far igl emprem, sche vus stesses per adina egl uaul.

· Far ina tegia

· Rimnar da magliar e.a.v.

· Mirei con bia temps che vus haveis e tgei che vus leis far en quei temps.

· Vus astgeis buc emblidar che vus haveis mo ils 10 objects dall’entschatta a disposiziun.

· Mei silsuenter egl uaul cul scolast e fagei quei che vus haveis decidiu da far.

· Sche vus haveis denton da far caussas prigulusas, mirei ch’il scolast seigi dentuorn en cass d’urgenza e dumandei el avon che far enzatgei.

· Sche vus meis ad encurir da magliar dumandei medemamein il scolast avon che magliar enzatgei.

Cura che vus essas turnai da vossa aventura, fagei ina discussiun en classa con bein ch’igl ei iu da far enzatgei cun ils 10 objects, tgei che ha muncau, tgei che vus haveis saviu duvrar fetg stedi e fetg bein e.a.v.

Tgei haveis empriu da quell’aventura?

